
Такташ, синең үпкәң искә төште
...Сайлау булды,
Көттем...
Бу юлы да
Нарком итеп сайламадылар.
                         Һ.Такташ. «Үпкәлим»
Иң югары төшкә, Верховныйга,
Зур сайлаулар иде ул язны,
Мин шаккаттым, Такташ, беркөн шулай
Газетада күреп Указны.
Сайлау эшендә мин - - председатель, 
Мактаулы эш, исме ни тора! 
Участокта, округта да түгел, 
Председатель республикада.
Мактаулы эш... халыкка күп рәхмәт 
Шагыйрьләрнең барсы исменнән. 
Ярты гасыр тагын яшим әле, 
Канатланып мин шул хис белән.
Такташ, синең үпкәң искә төште: 
Итмәгәннәр нарком беразга... 
Син шигырьдә нарком булыр кеше, 
Тирән синең ерган буразна.
Аттай җигелеп, халык файдасына 
Хезмәт итсен әйдә наркомнар. 
Пушкин белән Тукай арасында 
Безнең дә бит, дускай, бар томнар.

